
Nafarroako Gorteetako kide eta Unión del Pueblo Navarro talde parlamentarioari atxikitako Ana Elizalde Urmeneta andreak, Legebiltzarreko Erregelamenduaren babesean, honako mozio hau aurkezten du, Industriako eta Enpresen Trantsizio Ekologiko eta Digitaleko Batzordean eztabaidatzeko: 
Industria eolikoaren sektorean isuri garbiak zero izanen dituen industria baterako Europako akademia abian jartzeko proiektua taxutzea energia eolikoaren Europako industria babeste aldera Europako Batzordeak onetsitako berehalako neurrien esparruan.
Zioen azalpena 
2023ko urriaren 24an, Europako industria eolikoak bizi duen krisia ikusita, Europako Batzordeak berehalako neurri-sorta bat onetsi zuen sektoreari laguntzeko. Neurri horiek abian jarri ahal izateko, beharrezkoa da Europako kasuko administrazioak lankidetzan aritzea. 
Aurreikusitako neurrien artean, isuri garbiak zero izanen dituen industria baterako Europako akademiak abian jartzea ahalbidetuko du Batzordeak, sektore eolikorako bat barne, Europar Batasuneko estatuek langileen trebakuntza eta lanbide-birziklatzea hobetu dezaten. 
Nafarroak industria eoliko handia du, 6.000 lanpostu zuzen baino gehiago sortzen dituena, zeharkakoak kontuan hartu gabe. Gainera, foru-erkidegoak urteak daramatza energia berriztagarrien industria sustatzen, ezar daitezen ahalbidetzen, bai eta entseguen zentro espezializatuak edo lanbide heziketako zentroak ere, sortu berri den katedra barne. 
Horregatik, UPNn uste dugu Nafarroaren egoera paregabea dela isuri garbiak zero izanen dituen industria baterako Europako akademia horietako bat hartzeko, sektore eolikorako bat barne.
Erabaki-proposamena:
1. Nafarroako Parlamentuak Nafarroako Gobernua premiatzen du proiektu bat taxutu dezan, industria eolikoaren sektorean isuri garbiak zero izanen dituen industria baterako europar akademia bat ezartzekoa Nafarroan. 
2. Proiektu hori Europako erakundeetan aurkez dezan.
Industriako eta Enpresen Trantsizio Ekologiko eta Digitalerako Departamentua arduratuko da mozio honen jarraipena egiteaz.  

